Коми Республика да Швеция зільмӧдісны делӧвӧй ёртасьӧм. 

Талун Сыктывкарын аддзысьлісны Коми Республикаса Юралысь Вячеслав Гайзер да Швециясянь Санкт-Петербургын Генеральнӧй консул Ян Нюберг да Швецияса делӧвӧй йӧз. Тайӧ медводдза официальнӧй аддзысьӧм Коми Республика да Швеция костын йитӧдъяс сӧвмӧдігчӧжӧн. 

Коми Республикаса Юралысь пасйис, мый дінмуса Веськӧдлан котыр аддзӧ уна позянлун швед войтыркӧд республикаын перъян сырьё переработайтӧм серти проектъяс олӧмӧ пӧртӧмын.

 «Переработайтан промышленносьт сӧвмӧдӧм серти проектъяс виччысьӧны миянсянь быд боксянь отсӧг, - шуис Вячеслав Гайзер. – Та вӧсна ми вермам повтӧг вӧзйыны инвесторъяслы аддзыны позянлун лоны республикаын. Ми дасьӧсь сёрнитны инвесторъяскӧд став вариант сертиыс». 

Дінмуӧн веськӧдысьлӧн кывъяс серти уджнысӧ планируйтігӧн инвесторъяслы колӧ тӧд вылын кутны ӧткымын аслыспӧлӧслун, мыйяс йитчӧмаӧсь, шуам, транспорт логистикаӧн, кӧдзыд поводдяӧн, производствоса энергоёмкосьтӧн да кадръяс серти юалӧмъясӧн. 

«Ме зумыда тӧда, мый татшӧм аслыспӧлӧслунъясыс решайтанаӧсь. Та могысь миян урчитӧма ӧнія инӧда подув, инвесторъяслы канмусянь отсӧг сетан ногъяс – вот кредитъяс сетӧмсянь инвесторъяслысь ӧткымын рӧскод, мый налӧн артмӧ миян мутасын проект збыльмӧдігӧн, канмусянь веськыда субсидируйтӧмӧдз. Бӧръя куим вонас республикаын бура пӧртӧма олӧмӧ некымын проект. Тайӧ тыр-бура петкӧдлӧ Коми Республикаын инвесторъяслы отсӧг сетан ноглысь бур тӧдчӧмсӧ», - шуис Вячеслав Гайзер. 

«Швеция кӧсйӧ паськӧдны ёртасян визьяссӧ, - шуис Швециясянь Санкт-Петербургын Генеральнӧй консул Ян Нюберг. – Та вӧсна Коми Республикаӧ миян локтӧмлӧм могъясысь ӧтиыс – урчитны, кутшӧм позянлунъяс эмӧсь ӧтвылысь уджалӧмын». 

Генеральнӧй консул пасйис республика да Швеция костын финансъяс бергалӧмлысь ичӧт йӧрышсӧ, но тӧдчӧдіс, мый ӧткымын швед компания зэв бура уджалӧны дінмуын. Швецияса делӧвӧй йӧз вынсьӧдісны ӧтвылысь уджалӧмлысь тшупӧдсӧ кыпӧдны кӧсйӧмнысӧ. 

«Коми Республика тӧждысьӧ войтыркостса йитӧдъяс сӧвмӧдӧм вӧсна, ӧд ми ясыда гӧгӧрвоам, мый меставывса рынокӧ йӧршитчӧмӧн сьӧкыд сёрнитны дінмулӧн выль сӧвмӧдан тшупӧдӧ вуджны позянлун йылысь. Та вӧсна миянлы пыр нимкодь аддзысьлыны татшӧм гӧсьтъяскӧд, медым  аддзыны ӧта-мӧд костын выль йитчанторъяс, кодъясӧс водзӧ вылӧ позьӧ пӧртны кыкналадорлы  колана проектъясӧ», - тӧдчӧдіс Вячеслав Гайзер. 
